
Asia tropikaletik datorren sendagaia 

Sukaldaritzan eta sendabelarren munduan oso estimatua da aspalditik jengibrea 

Nekane Martiarena 

Leku hezeak, ilunak eta euritsuak gustuko ditu jengibreak, eta Asia tropikaletik dator. Haren zainak erabiltzen dira botika moduan. Katarroetatik hasi eta ospeletara, askotariko osasun arazoetarako balio du jengibreak. Hura erabiltzeko modua ere askotarikoa da: kataplasmak, infusioak, bainuak... Sukaldaritzan ere erabiltzen da, espezie moduan. Zopei eta saltsei, adibidez, zapore berezia ematen die. Hainbat gozori ere botatzen zai jengibrea. 

Deskribapena 

Metro bat luze izatera irits daitekeen landare hau herrialde tropikaletatik ekarri dute. Berde koloreko zurtoina du. Hostoak nahiko estuak eta lantzeloatuak dira. Zainetatik zuri edo hori koloreko loreak ateratzen zaizkio. Zainek oso usain berezia dute, limoiaren antzekoa. Hark bezala, hori kolorea du zainak. Zingiberazeen familiakoa da. 

Zertarako eta nola 
Jengibrea arazo askotarako dugu lagungarria. 

Katarroa, bronkitisa...: Nabaritu bezain azkar, jengibre infusio bero batek asko lagunduko digu katarroa edo bronkitisa sendatzen. Horien ondorioz izan daitekeen sukarra ere jaisten du, haren laguntzaz izerdia botatzen baita. 

Haginetako mina: Hartu jengibre zati bat, eta murtxikatu. Mina aritzen du. 

Sabelerako: Digestioari lotutako hainbat arazotarako oso ona da, baita beherakoa edota goragalea dugunerako ere. 

Bidaietako zorabiotarako: Zorabiatuz gero, hartu jengibre infusio bat bidaia egin aurretik. Bidaiarako ere eraman daiteke infusioa, eta noizean behin hartu. Jengibrea murtxikatzea ere lagungarria izan daiteke. Esan daiteke bidaietako zorabiotarako erremedio natural onenetakoa dela jengibrea. Hala baieztatu dute probatu dutenek. Mendiko gaitza hobeto eramaten ere laguntzen du. 

Hileko mingarriak: Jengibre freskoa birrindu, eta sabel azpitaldean jarriko dugu, min horiek baretzeko. 

Erreuma: Ondoezik gaudenean jengibre kataplasma batzuk lagungarriak izan daitezke. 

Ospel edo odol zirkulazio txarra: Kasu horietan, kataplasmak jartzea baino hobe da bainuak egitea. Gorputza berotzen laguntzen du, eta hori primerakoa da odol zirkulaziorako. 

Noiz eta nola bildu 
Leku heze eta ilunetan aurkituko dugu. Euria ere asko atsegin du. Gaur egun, nahiz eta Asia tropikaletik eratorria den, munduko hainbat lekutan landatzen da. Zaina da erabiltzen dena. Normalean, landareak 10 eta 12 hilabete artean duenean biltzen dira zainak. 

Osagaiak 

Alkanforra, zineola, gingerenomak, zingiberina... 

Jan 

Sendagai gisa baino gehiago, plateren osagai moduan erabili izan da batez ere jengibrea: zopetan, entsaladetan, gisatuetan... Espezierik preziatuenetakoa da. Gozogintzan ere erruz erabiltzen da. Jengibrea duten galletak, bizkotxoak eta abar egiten dira. 

Zer egin 

Infusioak, olioak, birrindurak, kataplasmak, tinduak, xarabeak... 

Esku eta hanketako zirkulazio txarra hobetzeko bainuak: ospeletarako eta azaleko erroitzetarako asko erabiltzen da. Ur baso bakoitzeko, jengibre hauts koilarakada bat irakingo dugu. Egosketa baineran botako dugu, eta bertan eskuak edo hankak ( behar duguna) sartuko ditugu, ura hoztu arte. Berehala egiten du gaixoak hobera. 

Beste olio esentzia hauekin erabil daiteke: Sandaloa, lima, laranja, limoia, sandalo, patxulia.... 
